
ГІСТАРЫЧНЫЯ АСПЕКТЫ ФАРМІРАВАННЯ АНТЫРЫНКАВАЙ СВЯДОМАСЦІ БЕЛАРУСАЎ

Iгар Марзалюк, кандыдат гiстарычных навук

На вялікі жаль да сённяшняга дня людзі, якія актыўна займаюцца палітычнай дзейнасцю, не бяруць пад увагу спецыфіку ментальнасці свайго народа, не ведаюць механізмаў функцыяніравання масавай свядомасці. Таму ідэальны малюнак, створаны адпаведнай літаратурай, папросту не пацвярджаецца практыкай, а каштоўнасці, якія лічацца важнымі для інтэлігенцыі нібыта апрыёрна, самадастаткова, для большасці беларусаў так не выглядаюць. Аднак на пытанне, чаму ў беларускім этнасе на сённяшні дзень выразна прасочваюцца такія моцныя антырынкавыя тэндэнцыі, можа адказаць толькі веданне гіста-рычных рэалій, бо без ведання прычынаў немагчыма паўплываць на іх вынікі.

Для таго, каб капіталістычныя каштоўнасці сталі дамінантай у свядомасці насельніцтва Еўропы, спатрэбілася ства-рэнне новай этыкі, спецыфічнай у параўнанні з феадальнай, традыцыйнай хрысціянскай этыкай, – этыкі пратэстантызму. Менавіта новы працоўны этас – этас бюргера – кардынальна адрозніваўся ад маралі рыцара, селяніна. Перамога горада над вёскай была перамогай новай культуры, новай ідэалогіі, новага стаўлення да працы і чалавека.

У XVI ст. на беларускіх землях ВКЛ атрымаў распаўсюджанне рэфармацыйны рух. Ужо ў другой палове 50-х гадоў XVI ст. прапаганда беларускіх і ўкраінскіх паслядоўнікаў рэфармацыі набывае значны размах, выклікаючы трывогу нават у Канстантынопалі. Канстантынопальскі патрыярх звярнуўся да караля з патрабаваннем выдаць «лютараў» з праваслаўных рэгіёнаў Рэчы Паспалітай. Рускі летапісец так бачыў тое, што адбывалася ў гэты час на беларускіх землях: «Безбожная Литва поклонение святых икон отвергше, святыя иконы пощепали и церкви разорили и пожгли и крестьянскую веру и закон оставльше и люторство восприяша. И не токмо мирстии людие, но и игумены, и чернци, и попы, и дияконы греческого закона крестьянскую веру оставльше».

Заўважым, што Рэфармацыя ахапіла пераважна частку магнацтва, шляхты, гараджан і практычна не закранула сялянства. Аднак акрамя «класічнага» варыянта Рэфармацыі, сутнасць якога была ў адмове ад традыцыйнага каталіцызма ці праваслаўя, у беларуска-украінскім гарадскім асяроддзі паўстаў і праваслаўны варыянт рэформы царквы – брацтвы.

У дарэвалюцыйнай рускай гісторыя-графіі звычайна падкрэсліваліся анты-ўнійныя аспекты дзейнасці праваслаўных брацтваў. Аднак шэраг сучасных дасле-дчыкаў, аналізуючы дзейнасць брацтваў, разглядаюць іх як праваслаўны эквівалент Рэфармацыі. З гэтым цалкам можна пагадзіцца. Рэфармацыйныя тэндэнцыі ў ідэалогіі брацкага руху проста немагчыма не заўважыць. Гэта знайшло адлюстраванне і ў імкненні ўвасобіць у жыцці прынцып «таннай царквы», адпавядаючай патрэбам гарадскога «паспольства», і ў палітыцы адносінаў да праваслаўнай іерархіі.

Мяшчанства беларускіх і ўкраінскіх гарадоў прыкладала велізарныя высілкі для таго, каб паставіць пад кантроль дзейнасць духавенства. Гэта цалкам зразумела, калі мы ўзгадаем, якім быў склад духавенства і яго маральныя якасці. Такая тэндэнцыя значна ўмацавалася ў другой палове XVI ст. ва ўмовах крызіса праваслаўнай царквы, што працягваў паглыбляцца.

Ідэалагічная праграма брацтваў – узнаўленне запаветаў першаапостальскай царквы, «благачыннасці». Характэрна, што менавіта брацтвы выступалі ініцыятарамі ачышчэння праваслаўнага культа ад язычніцкіх напластаванняў і забабонаў.

Рэфармацыйныя тэндэнцыі брацкага руху не маглі не прывесці да адкрытага канфлікту паміж міранамі і праваслаўнай іерархіяй. Брацтвы пры дапамозе грошаў дамагліся ад Канстантынопальскага патрыярха права стаўрапігіі (г.зн. непадкантрольнасці епіскапам і мітрапаліту ў эканамічнай, выдавецкай і інш. сферах царкоўнай дзейнасці). Усё гэта ставіла іх практычна па-над царкоўнай іерархіяй. «Епископ в доходы церковные устопаватися не мает» – вось галоўная эканамічная перамога Магілёўскага ды іншых брацтваў. Сталёвай рукой брацтвы ставілі пад жорсткі кантроль мясцовае гарадское духавенства, якое, па сутнасці, было ператворана ў службоўцаў, цалкам залежных ад прыхода, які выплочваў яму фіксаваны заробак. Без ведама прыхажанаў святар не мог распараджацца царкоўнай уласнасцю. Больш таго, дзеля кантролю над ім абіраліся два шафары, якія пільна назіралі за ўсімі фінансавымі справамі, а праз год давалі падрабязную справаздачу аб прыбытках і затратах. Калі святар не задавальняў мяшчанаў, то яны пазбаўлялі яго прыхода і выбіралі са свайго асяроддзя іншую кандыдатуру. А епіскап не павінен быў адмаўляць у высвячэнні абранага імі. Адзінае, ён мусіў назіраць, каб кандыдат у святары быў граматным і ведаў Святое Пісьмо.

Цікава, што менавіта ў гэты час пад уплывам ідэй Рэфармацыі рэзка змяняецца стаўленне да жабракоў. Калі раней яны разглядаліся як пасрэднікі паміж Богам і заможнымі людзьмі дзеля выратавання душ апошніх, і таму лічыліся больш угоднымі Богу, чым багатыя, то зараз жабрацтва пачынае лічыцца дапушчальным толькі пры ўмове страты працаздольнасці і калецтва. Магістраты беларускіх гарадоў усталёўваюць жорсткі кантроль за тым, каб здаровыя людзі не пабіраліся. Такіх пачыналі выганяць з гарадоў. Усяляк падкрэсліваецца каштоўнасць стваральнай працы і карыснасць сумленна здабытага багацця. Інакш кажучы, у беларускім горадзе ў XVI – п. XVII ст. пачынае панаваць дух пратэстантызма, складаецца новая працоўная этыка. Цікава ў сувязі з гэтым адзначыць імкненні брацтваў узняць грамадскі прэстыж свецкіх, непрывілеяваных саслоўяў. Упершыню ў царкоўна-рэлігійным пісьменстве сцвярджалася, што нямала святых і пакутнікаў былі з «купцов», «мытников», «жолнеров».

У XVI – пачатку XVII стст. у горадзе складваецца новая працоўная этыка. Яе ўжо можна назваць уласна гарадской. Цікавы паказчык у сувязі з гэтым – адносіны да п’янства. «Культура піцця» у яе гарадскім варыянце прынцыпова адрозніваецца ад шляхецкай. Бясспрэчна, кепскі той гаспадар, які не частуе гасцей да цёмнай ночы і не выпускае іх на золку, каб яны ішлі, трымаючыся за сцены і хістаючыся. Аднак гэтак піць можна толькі на свята ды ў гасцях. Побытавае п’янства выклікае пагарду і агіду. П’яніца – аб’ект здзекаў з боку іншых сяброў супольнасці, бо п’янства адвучае чалавека працаваць, робіць яго гультаём ды лотрам. Вельмі красамоўна пра гэта сведчаць шматлікія «прызнанні» – прысягі, што давалі гарадскому магістрату схільныя да п’янства месцічы. У выпадку невыканання прысягі магістрат мог пасадзіць п’яніцу ў турму, накласці на яго штраф.

Паказчыкам агульнагарадской працоўнай этыкі з’яўляецца стаўленне да працы. Адносіны да працы як да каштоўнасці, якой можна ганарыцца, мы бачым і ў купецкім асяроддзі. Высакародства шляхціча грунтавалася на яго паходжанні. А купец часцей за ўсё мог супрацьпаставіць гэтаму толькі ўласную прадпрыймальнасць і ашчаднасць. Паказальны ў сувязі з гэтым тастамант памерлага ў 1706 годзе Малахія Гутаровіча Казкевіча, бурмістра магілёў-скага, які набыў сваю «властность пачавши працавати от своих лет малых и одважаючысе по дорогах, што набыл, а не от родича моего Андрея Казкевича мне не зостало ничого суммы, ено за ласкою Божыею и за благословенем родичов и за Бозкое помочью и за старанем моим и за працою застало, тады моего набытку от Бога даного до шафунку». Тастамант Малахія Казкевіча заслугоўвае ўвагі, каб на ім спыніцца больш падрабязна. У ім, як у кроплі вады, знайшлі адлюстраванне тыя стэрэатыпы гарадской свядомасці і асэнсавання значнасці ролі трэцяга саслоўя, як ні ў якім іншым дакуменце. Цікава, што Казкевіч патрабуе, каб «дачок маіх так старэйшых, як і малодшых ні за каго каб не выдавалі толькі за людзей сярэдніх, у багацці мерных, бо каторыя ні ў багацці выраслі ні ў роскашы... хто без родзічаў застаўся ў убостве і самі зарабілі, з малых год працавалі і працуюць», то такія людзі ведаюць, як ашчаджаць і захоўваць грошы. Разам з гэтым ён загадвае, каб не выдавалі замуж «ні ў якім выпадку ні за мешчаніна віленскага, ні за мінскага, ні за слуцкага, ні за шляхціча найбагацейшага», а толькі «за мешчаніна тутэйшага ў Магілёве».

Як бачым, праца ў вачах аднаго з багацейшых людзей Магілёва канца XVII ст. з’яўляецца галоўным крытэрыем павагі ў дачыненні да чалавека, а мяшчанін магілёўскі куды больш пажаданы зяць, чым «шляхціч найбагацейшы»! Казкевіч не лічыць сваю гандлёвую справу грахоўнай і нізкай. Ягоны прыбытак і поспех «от Бога даны».

Цікава выглядае сама працэдура ахвяраванняў на цэрквы і касцёлы ў купецкіх тастамантах. Той жа Казкевіч, ахвяруючы на храмы грошы, паводзіць сябе як разлічваючы ўсё пакупнік, які імкнецца атрымаць максімальную выгоду. Выратаванне ад пакутаў пекла магчыма пры ўмовах дабрачыннасці ды шматкроць паўтораных за ахвяравальніка царкоўных службаў. Казкевіч шчодра адорвае цэрквы, шпіталі, жабракоў. Аднак нават у сваім тастаманце ён застаецца адданым гандлёвай этыцы — толькі добрасумленна выкананая работа мусіць быць узнагароджана. Таму хоць ён і выдаткоўвае «на чарняцоў, або папоў злотых тысяч два», але загадвае «...айцам сумы не даваць, а квота каб дахадзіла айцам за іх працу». Аўтара тастаманта працягваюць непакоіць кліенты, якія не разлічыліся з ім за рэчы ды грошы, пазычаныя ў яго: «...адыскаць у Ракушаў альбо грошы, альбо звон, няхай мая субстанцыя дарма не гіне».

Як вядома, эканамічнаю мэтай сярэднявечнага грамадства было стварэнне неабходнага, а імкненне займець для сябе большае – гэта грэх гардыні. Купец жа прагне атрымоўваць прыбытак, ён рэалізуе тавар не па тым кошце, за які набыў, і таму мусіць выклікаць недавер. Аднак магілёўскае купецтва лічыла гэта справядлівым, бо «...усе разам цягнем цяжар розных цяжкасцяў у паслугаванні гораду, то хочам... шукаць і атрымоўваць прыбытак ад свайго гандлю».

Праца і грошы – вось што з’яўляецца неабходнымі з пункту гледжання купецтва ўмовамі для кіравання справамі ды дасягнення павагі. «Усялякае кіраванне надзейней за ўсё ўмацоўваецца ды падтрымоўваецца сілаю грошай, і калі іх не стане, рэдка можна ўтрымацца на вышыні пашаны» — у гэтым квінтэсэнцыя рацыі магілёўскага купецтва XVII стагоддзя.

Аднак фізічнае знішчэнне насельніцтва беларускіх гарадоў падчас вайны 1654–1667 гг., калі яго страты склалі да 70% ад даваеннага ўзроўню, прывяло да знікнення таго сацыяльнага саслоўя беларускага грамадства, што з’яўляўся носьбітам новых, капіталістычных па свайму духу каштоўнасцяў. Беларусы сталі этнасам з непаўнавартаснай сацыяльнай структурай. Знікае беларускі купец, знікае прадпрыймальны беларускі рамеснік, і самае галоўнае – разам з імі знікае стаўленне да працы і грошаў, характэрнае для Еўропы Новага Часу.

Застаецца беларуская вёска з традыцыйнай сістэмай каштоўнасцяў непарэфармаванага хрысціянства, якія практычна без зменаў захаваліся да нашых дзён. Пры гэтым вядома, што адносіны да працы ў сярэднявеччы былі дваістыя. Неабходнасць працаваць — наступства першароднага грэху. Абагачэнне і накапленне ў такой сістэме светапогляда ёсць з’ява грахоўная. Збяднелыя ды немаёмасныя, лічылася, стаялі бліжэй да Хрыста, чым уласнікі. Сумленная праца для селяніна – гэта найперш праца ўласнымі рукамі, літаральнае выкананне запавету аб здабыванні хлеба ў поце твара свайго. Гандаль жа, асабліва ліхвярства, з’явы надзвычай грахоўныя, бо купец нажываецца на тавары, прадае яго па большаму за сапраўдны кошт. Ліхвяр (правобраз сённяшняга банкіра), даючы грошы пад працэнты, нажываецца на тым, што Госпадам дадзена ўсім бясплатна – на часе. У выніку чалавек з падобнымі перакананнямі разглядае прадпрымальніка, гандляра як ілжывага, несумленнага спекулянта. Магчымасць зрабіцца заможным сумленным шляхам прынцыпова адмаўляецца. Займацца гандлем сорамна. Кожны з нас можа пачуць падобныя меркаванні на вуліцы любога беларускага горада, мястэчка, вёскі. Пераважная большасць сучасных беларусаў выйшла з вёскі. У лепшым выпадку яны з’яўляюцца гараджанамі ў другім ці трэцім пакаленні. «Сена на асфальце» – лепей М. Стральцова не скажаш...

Ёсць яшчэ адзін надзвычай істотны аспект у светапоглядзе большасці сучасных беларусаў. Яны ўспрымаюць свет ірацыянальна. Аграрная культура – культура з цыклічным успрыманнем часу. Селянін шчыра верыў у тое, што час, па сутнасці, вяртаецца. Кожны год прыходзіць тая ж самая зіма, вясна, лета, восень. Адсюль вынікае неабходнасць паўтораў, узнаўленняў першасных рытуальных архітыпаў у выглядзе святаў дзеля атрымання ўраджаю, добрага надвор’я і г.д. Сённяшні беларус, галасуючы на рэферэндуме альбо выбарах, шчыра верыць у магчымасць вяртання мінулага. Для гэтага толькі неабходна здзейсніць пэўны магічны акт. Прагаласаваць, аднавіць Саюз і г.д. Адразу пасля гэтага мусіць стаць добра.

Такім чынам, можна канстатаваць той факт, што на сённяшні дзень структуры свядомасці большасці насельніцтва Беларусі, па-сутнасці, застаюцца характэрнымі для традыцыйнага феадальна-аграрнага грамадства. Выклікана гэта ў першую чаргу той жудаснай сацыяльна-дэмаграфічнай катастрофай, якую перажыла Беларусь у XVII ст. (вайна 1654–1667 гг.), якая карэнным чынам змяніла структуру беларускага соцыума.




